
Зөлкәгъдә аеның 29 нчы көнендә, 9 июльдә, Татарстан мөфтие Камил хәзрәт 
Сәмигуллин Чиләбе өлкәсенең Троицк шәһәрендә “Рәсүлев укулары: Россия 
тарихында һәм хәзерге тормышында ислам” X Россиякүләм II Халыкара 
фәнни-гамәли конференция эшендә катнашты. Анда Камил хәзрәт белән бергә 
мөфтинең халыкара мәсьәләләр буенча киңәшчесе һәм Түбән Кама районы 
имам-мөхтәсибе Салих хәзрәт Ибраһимов та барды. Алар сәфәр барышында 
иң беренче чиратта Зәйнулла Рәсүлев каберен зиярәт итәргә өлгерде, танылган 
дин эшлеклесе яшәгән һәм эшләгән истәлекле урыннарда, Зәйнулла Рәсүлев 
исемендәге “Рәсүлия” мәдрәсәсендә булды, галимнең бай дини мирасы белән 
танышты. Тантаналы ачылыштан соң җыенда катнашучылар Троицкидагы 
Зәйнулла Рәсүлев исемендәге мәчеттә җомга намазын укыды. Җомга намазын 
Татарстан мөселманнары башлыгы Камил хәзрәт Сәмигуллин үткәрде. Җомга 
намазыннан соң конференция дәвам итте. 

Рәсүлев укуларын Чиләбе өлкәсе губернаторы ярдәме белән Милләтләр 
эшләре буенча федераль агентлык, Россия мөселманнары Үзәк Диния 
нәзарәте, Чиләбе дәүләт университеты, Троицк шәһәре администрациясе һәм 
Россия тарих җәмгыяте оештыра. Конференция конфессияара һәм милләтара 
диалогны ныгыту, дини экстремизмны кисәтү, хакимият органнарының, 
мәгариф учреждениеләренең, дини һәм милли-мәдәни берләшмәләрнең 
хезмәттәшлеген үстерү, Зәйнулла Рәсүлевның рухи мирасына игътибар җәлеп 
итү, ислам мәгарифен үстерү бурычын куя.

РУХИ МИРАСНЫ БАРЛАП
Дөрес сүзле 

булыгыз, булмый 
ка лган  эшләр 
ө ч е н  ү ке н м ә -
гез. Бер-берегез 
белән киңәшеп 
тереклек итегез. 
Яшәп узган ха-
лыклар хәленнән 
гыйбрәт  а лы-
г ы з .  К и л ә ч ә к 
к ө н н ә р е г е з н е 
уйлагыз, кирәк 

— дөрес, кирәк — ялган булсын, һичнәрсә өчен ант итмәгез. 
Аллаһы Тәгаләнең исемен шаһит итәр өчен хәтта бөтен дөньяның 
кыйммәте юктыр. Мөселманнарга зарар китерәчәк нәрсәләрдән 
сакланыгыз. Күз алдында оят булачак эшләрне яшерен дә эшләмәгез. 
Әйтергә ярамаган сүзләрне тишермәгез. Һәр ишеткән сүзне 
сөйләмәгез. Һәрбер сүзгә каршы торучы булмагыз. Үч алырга 
көчегез җитсә дә ачуыгызны түгегез. Теләсә кемнән ялынычы 
төшмәгән бәйсез кеше булыгыз, аның тиңдәше булырсыз. Теләсә 
кемгә мохтаҗ булыгыз, аның әсире булырсыз, теләсә кемгә изгелек 
итегез, аның әмире булырсыз. Сынамастан элек һичкем хакында 
яхшылык белән шаһитлык бирмәгез. Хәлне белмәгән вакытта 
һичкемнең хәбәрен дөрес дип дәгъва кылмагыз, яхшы аңламаган 
затларның тышларыннан күркәм хөкем йөртмәгез. Дус сайларга 
хаҗәтегез булганда, ярдәм итүче, дөрес сөйләүче, изгелегегезне 
күрүче, яманлыкларыгызны яшерүче, кайгы вә шатлыкларыгызны 
уртаклаучы булган кешеләр сайлагыз, болай булмаса — аларның 
дуслыгыннан файда чыкмас. Мал вә дәүләтегез белән халыкларны 
ризаландыра алмасагыз да, холкыгыз белән ризаландырыгыз. Яхшы 
кешенең ач вә усал кешенең тук вакытларыннан сакланыгыз. Бозык 
холыклы кешеләргә яр булмагыз, үзегез һич сизмәгәндә аларның 
холыкларын алырсыз. Бер кешенең аягы таюдан шатланмагыз. Бәлки 
мондый хәл үзегезгә дә килер. Әдәпсез кеше белән ярышмагыз, 
исерек белән сөйләшмәгез. Динегез тугрысында Аллаһы 
Тәгалә хәзрәтен риза итәчәк юл белән вә дөньягыз тугрысында 
тереклегегезне төзәтәчәк рәвеш белән йөрегез. 

Риза ФӘХРЕДДИН (”Әхлак гыйлеме”ннән)

ГЫЙЛЕМНЕҢ ЧИГЕ ЮК
Зөлкәгъдә аеның 27 нче көнендә Болгар ислам академиясендә 

магистрларга дипломнар тапшырылды. Тантаналы чарада ТР мөфтиенең 
беренче урынбасары, БИАны гамәлгә куючылар Советы рәисе Илфар 
хәзрәт Хәсәнов катнашты. Ул диплом алучыларны Татарстан Республикасы 
мөфтие Камил хәзрәт Сәмигуллин исеменнән сәламләде һәм котлады. Быел 
БИА магистры димломына 24 кеше ия булды. Алар арасында «Рәхмәтулла» 
мәчете имам-хатыйбы Рөстәм Ясәвиев (Казан шәһәре), Казан ислам 
университетының өлкән укытучысы Илмир Хисамов, КИУның Коръән 
хафизларны әзерләү үзәге укытучысы Ибраһим Сабиров, ТР мөселманнары 
Диния нәзарәтенең Хәләл стандарты комитеты белгече Илгиз Баһаветдинов, 
«Тәүбә» мәчете имамы Әбүбәкер хәзрәт Абдиев (Чаллы шәһәре) һәм 
башкалар бар. Алар магистрлык диссертацияләре өчен ислам хокукы, 
Коръән фәннәре, ислам тарихы, хәдис белеме, илебездәге дини мирас 
өлкәсенә караган көнүзәк темаларны сайлады.

(ТР МДН хәбәрләреннән)



(Ахыры. Башы газетаның алдагы санында)

Гает көне, аның намазы, хотбәсе үзебезне 
мөселман итеп сизәргә, динебезне искә 
төшерергә һәм Аллаһы Тәгаләнең коллары 
икәнебезне танырга бер форсат. Шушы 
форсатны кулдан ычкындырмыйк. Алда 
һәммәләребезне дә дәһшәтле кыямәт көне 
көткәне турында уйлыйк. Бездән бөтен 
җәмгыятьне үзгәртү таләп ителми һәм бу хакта 
кыямәт көнендә сорамаячаклар да. Аның өчен 
дәүләт җитәкчеләре бар. Әмма һәрберебезнең 
дә җавап бирергә тиеш булган гаиләләребез бар. 
Аллаһы (сөбханәһү вә тәгалә) безне кисәтә: «Ий 
мөэминнәр, үзегезне һәм өй җәмәгатьләрегезне 
Җәһәннәм утыннан саклагыз, ул утның 
у т ы н ы  к е ш е л ә р 
һәм  т ашлардыр» 
(66.6). Әгәр дә без 
гаиләләребезне үрнәк 
р ә в е ш т ә  тот с а к , 
үрнәк гаиләләрдән 
төзелгән дәүләтебез дә яхшы әхлаклы, үрнәк 
дәүләт булачак.

Намаз уку, ураза тоту, зәкәт бирү, хаҗга 
бару динсез кеше өчен тормыш алып барырга 
комачаулый торган артык мәшәкатьләр генә 
булып тоела. Әмма бу санап кителгәннәр 
Исламның баганалары. Кеше асылда күркәм 
итеп яратылган, аңарга хәтта фәрештәләр сәҗдә 
кыла. Шушы баганаларны, өстенә йөкләтелгән 
шәригатьне үтәп кенә кеше үзенең күркәмлеген, 
асыл сыйфатын саклап кала ала һәм вәгъдә 
ителгән Җәннәтләргә ирешә.

Аллаһы (сөбханәһү вә тәгалә) әйтә: 
«Хаклыкта, без Адәм баласын күркәм сурәттә 
халык кылдык» (95.4).

Аллаһы Тәгаләгә буйсынган тәкъва 
мөэминнәр генә югары дәрәҗәләргә ирешәләр. 
Әмма кеше шул ук вакытта кимчелекле 
дә булып яратыла. Раббысына буйсынмау, 
өстенә йөкләтелгән шәригатьне үтәмәү аны 
түбәнчелеккә төшерә. Аллаһы Тәгаләгә 
тиешенчә буйсыну, шәригатьне дөрес итеп 
үтәү өчен гыйлем кирәк. Ә аны интернеттан, 
яисә шикле кешеләрдән түгел, бәлки мәчет-
мәдрәсәләрдән алырга кирәк. Мәчетләр – Аллаһ 
йортлары. «Ак мәчет» тә шушы йортларныӊ 
берсе. Монда урта профессиональ дини белем 
бирә торган мәдрәсәбез урнашкан.  Рәхим 
итегез. Укырга килегез.

Аллаһы (сөбханәһү вә тәгалә) Коръәни-
Кәримдә безгә боерып әйтә: «Раббың ризалыгы 
өчен намаз укы һәм Корбан чал» (108.2).

Төп ихтыяҗларын исәпкә алмаганда 
(мәсәлән, торак, өй җиһазлары, кием, машина), 
нисаб малы булган кешегә гайдел-Корбан 
намазыннан соң үзе өчен корбан чалу вәҗиб, 
ягъни тиеш гамәл. Корбан чалу вәҗиб булган 
очракта корбан шул бер кеше исеменнән 
генә чалына һәм корбан гомергә бер тапкыр 
түгел, бәлки мәҗбүрилеге булган һәр елны 
чалынырга тиеш. Оешмада эшләүче кешеләр 
исеменнән, мәхәллә кешеләре исеменнән, 
гаилә исеменнән нәфел корбаннары чалынырга 
мөмкин. Бу очракта оешмада эшләүче кешеләр, 
мәхәллә һәм гаилә әгъзалары өстеннән корбан 

чалу вәҗиблеге төшми. 
Ко р б а н н ы  һ ә р к е м 
үзе  чалырга  тиеш. 
Әгәр төрле сәбәпләр 
аркасында кеше бу 
э ш н е  ү з е  б а ш ка р а 

алмый икән, башка кешегә тапшыра ала. Тик 
өч шартны үтәргә кирәк: беренчедән, чалучы 
кеше мөселман булырга тиеш, икенчедән, 
корбан чалучы:  «Әй 
Аллаһ ,  бу  корбанны 
фәлән улы фәләннән, яисә 
фәлән кызы фәләннән 
кабул ит», - дип әйтергә 
тиеш, өченчедән, корбан 
чалучыга итләтә түләргә 
тиеш түгел. Корбан гаеттән соӊ чалына, 
гаеткә кадәр чалынган корбан дөрес булмый. 
Пәйгамбәребез (с.г.в.) әйтә: «Кем гаеткә 
кадәр корбан чала, бу аныӊ гаиләсе өчен 
ит кенә булыр, ә корбан чалу мәҗбүрилеге 
аныӊ өстеннән төшмәс». Корбан сатып 
алынып чалынырга тиеш. Чалганнан соң 
итен үлчәп түләү дөрес түгел. Корбанны гает 
көнне суя алмый калган кеше гаетнең икенче 
көнендә һәм өченче көнендә, ягъни 11 һәм 
12нче зөлхиҗҗә көннәрендә суйса да дөрес 
була. Әмма 12нче зөлхиҗҗә көнне кояш 
батканнан соң сую дөрес булмый. Корбанны 
кич белән һәм төнлә белән сую – мәкруһ. 
Корбан чалмыйча акчасын гына мохтаҗларга 
тарату дөрес түгел. Шәргый сәбәпләрсез 
гает көннәрендә корбан чала алмаган кешегә 
корбанлыгын, яки аныӊ бәясен фәкыйрьләргә 
сәдака итеп бирү тиеш.

Безнең якларда корбан итеп кәҗә, сарык һәм 
сыер суела. Сарык һәм кәҗә һәрберсе бер кешегә 
генә суела һәм ул 1 яшьлек булырга тиеш. Куй 
сарыгы 6 айлык булса да, әгәр зур булса рөхсәт 
ителә. Сыер күп дигәндә 7 кешегә суелырга 
тиеш һәм ул сыерның 2 яше тулган булырга 
тиеш. Ул 7 кешенең һәрберсенең нияте корбан 
чалу булырга тиеш. Әгәр араларыннан берәрсе 
ит өчен, ягъни сату нияте белән катышса, 
берсенең дә корбаны кабул булмас. Итләрен 
бүлгәндә үлчәп бүлү тиеш. Мәрхүмнәрнеӊ 
өлешен сәламәт кешеләрнеӊ корбанына 
катыштырү мәкруһ.

Корбан ите 3 өлешкә бүленә: бер өлеше 
фәкыйрьләргә, икенче өлеше белән кунакларны 
хөрмәт итә, яисә туганнарына, якыннарына 
тарата һәм өченче өлешен өй җәмәгатьләренә 
калдыра. Әгәр дә корбан чала торган кеше үзе 
мохтаҗ булып үз гаиләсенә генә тотса да, әгәр 
дә бай булып бөтен өлешен таратып бетерсә дә 
рөхсәт ителә.

Аллаһы Тәгалә һәрберебезгә дә тәүфыйк, 
һидаять бирсә иде. Ялгыш юлдан киткән 
кардәшләребезгә туры юлны табарга язса иде. 
Раббыбыз ике Корбан гаете арасында дөньядан 

үткән мөселман 
кардәшләребезнең 
р у х л а р ы н  ш а т 
кылып, бәндәчелек 
белән белеп-белми 
к ы л г а н  г ө н а һ 
хаталарын гафу 

әйләсә иде. Аллаһы ризалыгын өмет итеп 
мәчет-мәдрәсәләребез өчен китергән хәер 
сәдакаларны кабуллардан кылса иде.

Аллаһы Тәгалә дәүләт, шәһәр башлыкларына, 
оешмалар җитәкчеләренә иман байлыгы, 
саулык-сәламәтлек биреп гадел идарә итүләрен, 
шәһәребезнең, илебезнең тыныч, имин булуын 
насыйп кылсын.

Аллаһы Тәгалә һәммәләребезгә дә иман 
байлыгы, саулык-сәламәтлек, гаилә бәхете 
бирсен. Эшебездә, тормышыбызда Үз рәхмәтенә 
ирешеп, ахирәттә дә Үз рәхмәтләренә – 
җәннәтләргә ирешүебезне насыйп итсен. 
Барчаларыбызның да нинди генә изге теләкләре, 
изге ниятләре булса да шуларга ирешергә 
насыйп итсен.

Изге бәйрәмнәребез мөбәрәк булсын!
Рөстәм хәзрәт ШӘЙХЕВӘЛИЕВ, 

Чаллының “Ак мәчет” имам-хатыйбы

КОРБАН ГАЕТЕ

   июль, 2021 ел

Аллаһы (сөбханәһү вә тәгалә) әйтә: 
«Хаклыкта, без Адәм баласын күркәм 
сурәттә халык кылдык» (95.4).

Пәйгамбәребез (с.г.в.) әйтә: «Кем 
гаеткә кадәр корбан чала, бу аныӊ 
гаиләсе өчен ит кенә булыр, ә корбан чалу 
мәҗбүрилеге аныӊ өстеннән төшмәс».

НИЯТ КЫЛУ
Түбәндәге ниятне әйтергә: “Йә Аллаһы Тәгалә, ризалыгыңны алыр өчен корбан 

китерәм”. Хайванның башын кыйблага каратып, сулъяк сыртына яткырсаң яхшырак 
була. “Бисмилләһи, Аллаһу Әкбәр” сүзләрен әйтеп, хайванның бугазын, сулыш алу 
юлларын һәм муендагы кан тамырларын кисәргә кирәк. Суйган вакытта тәшрик 
тәкбирен әйтеп торырга кирәк: Аллаһу әкбәр, Аллаһу әкбәр, ләә иләһә илләллаһ. 
Аллаһу әкбәр, Аллаһу әкбәр вә лилләһил хәмд.

“Аллаһ Бөек, Аллаһ Бөек, Аллаһтан башка илаһ юк. Аллаһ Бөек, Аллаһ Бөек, 
бар мактаулар Аллаһка”.

Һәм түбәндәге аятьне әйтеп торырга кирәк:
“Әйт: “Укыган намазларым вә бугазлаган корбаннарым фәкать Аллаһ 

ризалыгы өчен эшләнәләр вә тере булуым һәм үлмәклегем бөтен галәмнәрне 
тәрбия кылучы Аллаһы Тәгалә эшедер. Аллаһның һич тиңдәше юк, вә мин 
һичкемне  һичнәрсәне Аңа тиңдәш кылмаска, фәкать Аллаһка гына халис кол 
булырга Аның тарафыннан боерылдым һәм мин мөселманнарның әүвәлемен”. 

(“Әнгәм / Терлек”, 6:162-163)

КЕМНӘРГӘ КОРБАН 
ЧАЛУ ВӘҖИБ

Аллаһы Тәгалә әйткән: “Шуның өчен намаз 
кыл син, корбан чал Раббың өчен”. 

(“Кәүсәр”, 108:2)
Корбан чалу вәҗиб булсын өчен кеше түбәндәге 

шартларга туры килергә тиеш:
1. Мөселман булырга.
2. Акыллы булырга.
3. Балигъ булырга.
4. Сәфәрдә булмаска.
5. Көмеш яки алтын нисабы күләмендә мал-

мөлкәткә ия булырга (бер ел буе нисабка хуҗа булу 
шарты юк).

Зөлхиҗҗә аеның беренче ункөнлегендә иң хәерлесе – Гарәфә көне. Ул 
айның 9 нчы көненә туры килә. Гарәфә көнен тагын икенче төрле «тану 
көне» дип тә йөртәләр. Бу - Ибраһимның (г.с.) нәзере хәтеренә килеп, 
төшен аңлаган көнедер.

Гарәфә көнендә иртәнге намаздан башлап, зөлхиҗҗә аеның 13 нче 
көнендәге икенде намазына кадәр, егерме өч фарыз намазның һәркайсыннан 
соң сәлам биргәч, Аллаһы Тәгаләне олылап, Аны данлап, бер мәртәбә тәкбир 
әйтергә тиеш булабыз. Тәшрик көннәре була бу. Имам вә җәмәгать белән 
намаз укыганда тәкбирнең вәҗиб булуының мәгънәсе – адәм балалары Җир 
йөзенә яшәр өчен яратылды, адәм канны коелмасын, хайван каны гына 
коелсын, дип сөенечтән тәкбир әйтүдәдер.

Гарәфә көне турында Пәйгамбәребез (с.г.в.) бер хәдисендә: «Гарәфә 

көнне тоткан ураза ике еллык гөнаһларны, гашура көнне тоткан (мөхәррәм 
аеның унынчы көне) ураза бер еллык гөнаһларны сөртә», – дигән. 
Пәйгамбәребез Мөхәммәд (с.г.в.)  икенче бер хәдисендә: «Гарәфә көнендә 
тотылган ураза ике ел буе кылынган гөнаһларны ярлыкарга җитәрлек 
савап китерәчәк», – дигән.

Ни өчен бу көн Гарәфә көне дип атала дигәндә, бу көнне хаҗда булган 
кешеләр Гарәфә тавы үзәнендә өйләдән алып кояш батканчыга тикле 
догалар укып, теләкләр теләп торалар. Алар бер тавыштан түбәндәге 
доганы кабатлыйлар: «Йә Аллаһ, менә мин Синең каршыңда! Менә мин 
синең каршыңда! Менә мин Синең каршыңда! Сиңа иптәш булырлык 
бернинди дә зат юк! Барча мактау Сиңа гына, барлык нигъмәт һәм хөкем 
Синең кулыңда гына! Сиңа иптәш булырлык бернинди дә зат юк!» 

Корбан гаете җитәр алдыннан 
халыкта ел саен диярлек бер үк 
сораулар туа тора. Нәрсә ярый, 
нәрсә ярамый, корбанны кемнәр 
чалырга тиеш, аны ел саен чалдыру 
мәҗбүриме – шул хакта Чаллы 
шәһәре имам-мөхтәсибе Әлфәс 
хәзрәт ГАЙФУЛЛИН  белән 
сөйләшәбез.

- Әлфәс хәзрәт, корбан 
чалу – вәҗиб гамәл, диелә. Шушы 
гыйбадәт хакында укучыларга 
кыскача гына аңлатып китсәгез 
иде.

- Корбан – гомумән әйткәндә Аллаһыдан бирелгән бер гыйбадәт. 
Безнең өчен ул Әбү Хәнифә мәзһәбендә вәҗиб гамәл. Нисап 
күләмендәге малга ия кеше корбан чалырга тиеш була. Корбан – гарәп 
телендә нәрсәгәдер якынаюны аңлата, бу форсатта без аны Аллаһка 
якынаю дип аңлыйбыз. Тик беләбез: Аллаһка якынайтмый чалган 
малның ите дә, тиресе дә, йоны да. Якынайта безнең изге ниятебез, 
Аллаһының әмерен үтәү, Аллаһыны зекер итү, шөкер итү. Чөнки 
Аллаһының “корбан чалыгыз” дигән әмере бар. Аллаһ ризалыгы өчен 
дип эшләнгән шушы  гамәл, шушы ният безне Аңа якынайта. Иншә 
Аллаһ, шундый ният белән чалынган корбаныбыз да кабул булыр. 
Чөнки бөтен нәрсә безнең нияткә бәйле, иткә дә, сөяккә дә бәйле түгел.

Фарыз гамәл – Аллаһы Тәгалә тарафыннан фарыз ителгән, ягъни 
катгый үтәлергә тиеш: мәсәлән, намаз, хаҗ, ураза, гыйлем алу... кебек 
гамәлләр. Вәҗиб гамәл – үтәлергә тиеш гамәл. Әйтик, корбан чалу, 
витр намазы, вәҗиб намазы – без аларны үтәргә тиеш. Сөннәт – 
пәйгамбәребез (с.г.в.) кылган барлык гамәл безнең өчен сөннәт булып 
тора. Сөннәтне үтәү мәҗбүри түгел, үтәмәсәк, гөнаһасы юк. Әмма ни 
өчен башкарабыз дигәндә, кыямәт көнендә пәйгамбәребезнең (с.г.в.) 
шәфәгате бар – ул шәфәгать итәчәк күпчелек үзенең сөннәтен үтәгән 
кешеләргә. Аның шәфәгатенә лаек булу өчен, аның юлыннан бару 
өчен шушы сөннәт гамәлләрне башкарабыз да инде.

- Кешеләрнең кайберсе корбан гаете көннәрендә нәзер 
корбаны, нәфел корбаны, гакыйка корбаны чалу белән мәшгуль 
була. Бу дөрес гамәлме?  

- Бу корбаннар мәсьәләсендә кешеләр бераз буталалар. Мәсәлән, 
күпләр нәзер әйтә дә шушы нәзерне корбан гаетенә калдыра. Ниндидер 
бер халәттә, бер мәлдә, чирләп киткәчме, “терелсәм корбан чалыр 
идем, сәдака бирер идем”, дип нәзер әйтәләр. Әлбәттә, терелгәч, 
аны чалырга тиеш, әмма бу корбан гаетенә кагылмый. Корбан гаете 
көнне без вәҗиб буларак корбан чалырга тиешбез, ул елга бер тапкыр, 
билгеле бер көннәрдә башкарыла. Әйткәнче нәзер – сөннәт, әйткәч 
инде вәҗиб була. Әйтеп, аннан онытырга ярамый. Нәзерне тизрәк 
үтәү, өстеңнән төшерү хәерле. Дөньядан китеп  барып, өстеңдә калуы 
да мөмкин.

Нәфел корбаннары төрле сәбәп белән шушы ел дәверендә кешенең 
төрле хәлләреннән килеп чыга. Берәр эш башлаганда, шушы эш 
хәерле булсын дип нәфел корбаннары чалып эш башлыйлар, мәҗлес   
үткәрәләр. Әмма болар да корбан гаете көннәре белән бәйле түгел. 

Гакыйка – аерым корбан. Аны да корбан гаете көнне чалу дөрес 
түгел. Ир бала туса, 2 корбан, кыз бала туса - 1 корбан чалу тиеш. Бала 
тугач, гакыйка корбаны чалу, мәҗлес үткәрү – сөннәт гамәл. Эшләсәң 
савап, эшләмәсәң, гөнаһасы юк. Ләкин бала сау-сәламәт, иманлы, 
ихласлы булып үссен дип корбан чаласың икән, бу бит Аллаһтан сорап. 
Аллаһка шөкер итү  – мөмкинлеге булган кешеләргә хәерле гамәл. 

- Халык арасында: “Мин былтыр корбан чалдырдым инде”, 
“узган ел кызым өчен чалдырган идем...” дип, быелгысына 
бармак аша карарга әзер торучылар да табыла.

- Зәкәт һәм корбан чалу өчен билгеле бер нисаб күләме кирәк. 
Корбан өчен ул көмеш белән 595 грамм хисабыннан исәпләнә. Кайбер 
кеше миңа корбан чалу тиеш микән, юк микән дип икеләнә, шуңа 
нисаб күләме билгеләнеп куела. Нисаб кадәр малы бар икән – тиеш. 
Юк икән – тиеш түгел. Кушылганны авыртайтырга кирәкми. Күп 
нәрсә тәртипләрне белеп җиткермәгәннән килә. “Былтыр чалдык 
инде”, - диючеләр гел очрый, ул әйбер һаман да яши. Кемдер биш  
яшьлек баласы исеменнән дә чала. Югыйсә, ул баланың малы юк 
бит. Бер корбан чалырлык  мөмкинлекләре бар икән, гаилә башлыгы 
исеменнән чалына. Ир кеше, теләсә, хатыны өчен дә чалдыра ала. 
Әгәр хатынының аерым малы булса, ул үзенә аерым чалдыра ала. 
Бәлигъ булып, малы бар икән – балалар үзләре өчен  үзләре чала. Бу 
кагыйдәләр ел саен үтәлергә тиеш.

- Гает көннәрендә намаздан соң тәкбир әйтү хакында да 
әйтеп китсәгез иде.

- Гаеткә килгәндә дә тәкбир әйтеп килергә тиешбез. Элек тә, 
җыелып, бергә басып, көчле итеп кычкырып әйтеп килә торган 
булганнар. Аерым килгәндә дә тәкбир әйтеп килгәннәр. Урамда 
ир-атлар кычкырып әйтә. Хатын-кызлар ишеткәндә эчтән әйтеп 
кабатлый. Бу – Аллаһка шөкер итү, Аллаһны данлау. 19 июль – Гарәфә 
көне, аннан һәр фарыз намаздан соң тәкбир әйтәбез, ул 5 көн әйтелә, 
бишенче көнне икенде намазыннан соң соңгысы әйтелә. Барысы 23 
намазда әйтелә тәкбир. 

- Корбанны кем чалырга тиеш? Бу вазыйфа хатын-кызга 
рөхсәт ителәме?

- Чалучының иң беренче шарты – мөселман булу. Үзең чалмыйсың 
икән, бу гыйбадәтне үтәүне тиешле кешесенә тапшырсаң яхшырак. 
Әйткәнемчә, монда шарт – мөселман кешесе чалу. Ихласлы, тәкъва, 
намаз укучы булса, тагын да хәерлерәк. Ир-ат булмаса, хатын-кызга 
да чалырга ярый. Чалучы кешедән “бисмиллааһи Аллаһу әкбәр” дип 
әйтү таләп ителә. Онытып куйса, гафу ителә. Әгәр үз теләге белән 
әйтмичә калдырса, ул малның ите хәрәмгә әйләнә.

- Еш бәхәс куптара торган сорауга янә ачыклык кертеп 
китү урынлы булыр. “Корбан малының тиресен сатарга ярамый, 
сөяген эткә ашатырга ярамый”... кебек “тыюларга” ни дияр 
идегез?

- Сүз башында да әйттек, хикмәт корбан малының тиресендә 
дә, итендә дә түгел, безнең гамәлебездә. Сарыкны изгеләштерергә 
кирәкми. Тирене хуҗалыкта кулланырга да ярый, урнаштырырга 
мөмкинлек юк икән яки кирәк түгел икән –күмеп куя аласың. Сатып, 
акчасын сәдака итеп таратырга мөмкин. Корбан итенең сөяген этләргә 
бирергә ярый. Аллаһка чалган малның ите, тиресе кирәк түгел, безнең 
тәкъвалыгыбыз кирәк.

Әңгәмәдәш – Айгөл ӘХМӘТГАЛИЕВА

“АЛЛАҺКА БЕЗНЕ НИЯТЕБЕЗ ЯКЫНАЙТА”
ГАМЬЛЕ ӘҢГӘМӘ

ГАРӘФӘ КӨНЕ

